План - канспект мерапрыемства выхаваўчай накіраванасці для 
навучэнцаў 6 класа
Інтэлектуальны конкурс-віктарына


Мэта: пашырыць веды і ўяўленні вучняў аб роднай краіне; фарміраваць пазнаваўчую актыўнасць, інтарэс да гісторыі і культуры Беларусі; выхоўваць любоў і павагу да сваёй краіны, пачуццё годнасці за беларускі народ.

Абсталяванне: фізічная карта Рэспублікі Беларусь, лісты з заданнямі, жэтоны, ілюстрацыі.

Ход  мерапрыемства
І. Арганізацыйны момант.
Практыкаванне “Вітаю вас”
Настаўнік:

- Добры дзень! Вітаю тых, хто праснуўся з добрым настроем. Вітаю тых, у каго  да гэтага моманту захаваўся добры настрой. Вітаю тых, хто прыйшоў на мерапрыемства працаваць. Вітаю тых, хто збіраецца на мерапрыемстве адпачыць. А зараз усміхнёмся адзін аднаму і пачнём працу.

ІІ. Уступная гутарка

- Наша мерапрыемства “Дзеці новага пакалення” прысвечана краіне, у якой мы жывём.

 - Калі ўзнікла назва “Белая Русь”? Што яна азначае? (У 14 ст. “Белая” – значыць “незалежная, свабодная”. Сярод беларусаў многа людзей са светлымі валасамі, нашы продкі аддавалі перавагу беламу аддзенню. Белыя буслы, якіх дагэтуль нямала ў Беларусі, сталі яе сімвалам). 
- Калі вы чуеце выраз “Белая Русь”, якія вобразы узнікаюць у вашым уяўленні? 
Чытальнік:

Белая Русь мая!

Чыстая ты мая!

Родная ты мая!

Белыя гоні бульбы,

Белыя косы дзяўчат.

Воблакаў белых над Бугам

Вечны парад.

Белых грыбоў кашолкі,

Белыя плечы бяроз,

Белыя россыпы золкіх

Чыстых світальных рос.

Вейкі рамонкаў белых,

Белыя грывы завей.

Чыстыя душы смелых,

Простых тваіх людзей.

- У нашай краіне багатая і знакамітая гісторыя. Яна адлюстравана ў назвах нашых гарадоў, рэк, азёр, замкаў. Яна глядзіць на нас з фасадаў дамоў. Яна запісана ў летапісах і кнігах, старажытных дакументах і народных паданнях. Пагартаем некаторыя з іх.
Шмат старажытных замкаў на тэрыторыі Беларусі. Пра іх складзены вершы, легенды.
Чытальнік:

Ля Навагрудка, на ўздыбленых гарах, - 

Замак у месяца срэбным зіхценні;

Вал здзірванелы схаваўшы, сурова

Волатаў-вежай зламаныя цені

Падалі ў роў, дзе між вечнай цясніны

Дыхалі воды, затканыя цінай.
Паведамленні вучняў:

Мірскі замак

Гэта адзін з першых прыватных замкаў на тэрыторыі Беларусі. У пачатку 16 ст. яго пабудаваў магнат Юрый Ільініч. Збудаванне ўражвае сваёй вялізнасцю. Нездарма бытуе легенда аб тым, што замак будавалі не простыя людзі, а веліканы. Пажары, войны, час нанеслі замку страты. Сучасныя беларускія рэстаўратары ўзнавілі гэты славуты помнік культуры.

Несвіжскі замак

Гэта самы багаты і прыгожы замак Беларусі. Ён належыць старыннаму роду князёў Радзівілаў. Тут сабраны калекцыі рыцарскай зброі, каштоўных камянёў, манет, ікон, карцін, гістарычных дакументаў, бібліятэка з 20 тысячамі кніг. Замак быў пабудаваны ў 16 ст. паміж азёрамі, фактычна на востраве
- Гавораць, у кожнай зямлі – свая святыня. Як вы разумееце гэты выраз?

(Слова “святыня” утварылася ад слова “святы”, значыць заветны, велічны, вельмі важны. Святая справа – абарона Радзімы, бацькоўскага дома; святы доўг, святы абавязак – служыць Айчыне. Святыня – тое, што асабліва каштоўна для чалавека, народа).
 -  У Беларусі, беларускай зямлі таксама ёсць свае святыні, якія мы шануем, г.зн. адносімся з глыбокай павагай і любоўю. 

- Пра якія святыні вы ведаеце? 

(Святынямі беларускага народа з’яўляюцца светлыя вобразы святых,   асветнікаў,   паэтаў,   пісьменнікаў:  Е.Полацкай, Ф. Скарыны, Я Купалы, У Караткевіча і інш. Святыня Беларусі – знакаміты крыж, зроблены ювелірам Лазарам Богшам). ( Работа з ілюстрацыямі).

- Да святынь мы аднясём і святыя месцы нашай Айчыны: старажытны Полацк з яго храмамі, Жыровічскі манастыр с самай маленьай іконай Багародзіцы і, канешне, Брэсцкую крэпасць-герой, якая першай прыняла на сябе ўдар фашыстаў 22 чэрвеня 1941 года і змагалася да апошняга байца, апошняга патрона, апошняга куска хлеба.

 - У кожнага народа ёсць яшчэ адна святыня – родная мова. Якая мова ў беларускага народа? З мовай звязана культура народа, заснаваная на вечных традыцыях продкаў са сваімі абрадамі, святамі, традыцыямі, прыметамі, песнямі, казкамі, танцамі.

(Паведамленне вучняў пра старадаўнія звычаі продкаў).

- Мы жывём у 21 стагоддзі, у вельмі складаны час. Вы – дзеці новага пакалення, ад вас залежыць будучыня Беларусі. Кожны з вас павінен шанаваць сваю Радзіму, быць адказным і старанным, з павагай адносіцца да беларускага народа, абавязкова добра ведаць гісторыю і культуры Бацькаўшчыны. 

- Я думаю ўсе вы чулі пра конкурс-віктарыну “Дзеці новага пакалення”. Давайце паспрабуем яе правесці ў нашым 6 класе, выявім інтэлектуалаў у галіне культуры, гісторыі, прыроды Беларусі.

Правілы конкурса-віктарыны: Усе вучні прымаюць удзел у 3-х турах, за правільныя адказы вучні атрымліваюць жэтоны, пераможцы – граматы.

Спадзяюся на вашу актыўнасць, стараннасць і ўзаемадапамогу. 
ІІІ. Асноўная частка
І тур
“Так ці не?”

(вучні падымаюць карткі з адказамі “так” або “не”).

1) Полацк -  самы старажытны горад Беларусі. (так)

2) Старажытныя людзі, нашы продкі займаліся будаўніцтвам заводаў. (не - 

 паляваннем і збіральніцтвам).

3) Беларусь называюць “чорнавокай”. (не – “сінявокай”)

4) Бульба – другі хлеб для беларусаў. (так)

5) Наша  піянерская дружына носіць імя Героя Савецкага Саюза С.А.Лавянецкага. (так)

ІІ тур
“Верны адказ”
1) Якая назва ў нашай краіны:

а) Радзіма; б) Бацькаўшчына; в) Рэспубліка Беларусь; г) Дзяржава.
2) Пазначце на карце рэкі: Дняпро, Прыпяць, Нёман.
3) Устанавіце адпаведнасці:
	1.Сафійскі сабор
	А). Варвара

	2.Спаса-Еўфрасінеўская царква
	Б).Усяслаў Чарадзей

	3.Тураўскі манастыр
	В).Еўфрасіння Полацкая


Адказы: 1-Б, 2-В, 3- А.

4) Тлумачэнне прымавак:
- Вадой не разліць.

- Таўчы ваду ў ступе.

- Цішэй вады, ніжэй травы.

5) Гульня “Назаві адным словам”.

- Лес, у якім растуць сосны (Бор).
-  Прыгажуні бярозы растуць ў …(гаі).

- Лес, дзе растуць елкі, называюць…(ельнік).

- Месца, дзе растуць дубы  (Дубрава).
6). Гульня “Устаўце словы ў прыказкі”

- Век жыві, век …(вучыся).

- Усюды добра, а дома …(лепей).

- Лёгка зламаць - ды цяжка … (зрабіць).

- Увосень плача, хто ўвесну … (скача).
- Малая пчала, ды і  тая …(працуе).

- За родны край галаву …(аддай).

ІІІ тур

“Выніковы”

(удзельнічаюць усе вучні, выбіраючы тэму ў залежнасці ад атрыманых балаў)

Тэмы:

1) Расліны 
Якія расліны адлюстраваны на гербе Беларусі?  (канюшына, лён).

2) Жывёлы 

Птушка – сімвал Беларусі? (белы бусел).

3) Народ

Колькі жыхароў пражывае ў Беларусі? (каля 10 млн.).

4) Гісторыя

Якая вёска поўнасцю знішчана фашыстамі ў гады Вялікай  айчыннай  вайны, а  на яе месцы ўстаноўлены мемарыяльны комплекс? (Хатынь).

5) Традыцыі

Якое народнае свята звязана з памінаннем продкаў? (Дзяды).

6) Літаратура

Аўтар апавядання “Міколка-паравоз”  (М.Лынькоў).

7) Культура

У якім горадзе Беларусі кожны год праводзіцца Міжнародны фестываль мастацтва – Славянскі кірмаш? (Віцебску).
IV. Рэфлексія

Пераможцы атрымоўваюць граматы. Ім прадстаўляецца зорная хвіліна для выказвання пажаданняў і прапаноў.

Вучні запісваюць свае пажаданні на сардэчках і замацоўваюць на дошцы.
V. Вынік 
- Наш конкурс завершаны. Мы ўбачылі, колькі цікавага, таямнічага схавана ў нашай гісторыі. Наша Радзіма Беларусь вельмі слаўная, гераічная, прыгожая. 

- У кожнага з вас ёсць свая малая радзіма – дом, бацькі, сябры, але ва ўсіх нас ёсць вялікая Радзіма, якая носіць светлую назву Белая Русь. Белая – значыць чыстая, свабодная. Вы, моладзь, наша будучыня. Ад вашай стараннай вучобы, адказнасці, стараннасці залежыць далейшы лёс краіны. Імкніцеся да новых і добрых спраў, шануйце свой народ, сваіх родных, блізкіх, беражыце родную прыроду, дапамагайце сябрам. Няхай здзейсняцца ўсе вашы мары.
